
Mál nr.  425/2012 
 
M 
og 

vátryggingafélagið X v/ húseigandatryggingar. 
 
 

Ágreiningur um bótaskyldu vegna tjóns á þaki af völdum óveðurs. 
 
Gögn. 
155. Málskot, móttekið 1.10.2012, ásamt fylgigögnum. 
156. Bréf X, dags 12.10.2012, ásamt fylgigögnum. 
 
Málsatvik. 
M hafði í gildi húseigandatryggingu hjá X.  Samkvæmt málskoti kveður M að þak á húseign hans 
á Sauðárkróki hafi orðið fyrir skemmdum í óveðri 1.10.2011.  Hann hafi þá ekki getað kannað 
skemmdirnar en haft samband við X þar sem hann hafi fengið þau svör að láta gera við þakið um 
leið og hægt væri.  Að lokinni viðgerð hafi hann svo aftur haft samband við X 27.10.2011, en þá 
hafi enginn hjá X kannast við tjónstilkynningu frá því í byrjun mánaðarins.  X hafi svo miðað við 
að tjónið hafi orðið 27.10.2011, en þá hafi verið gott veður og tjóninu því hafnað. 
 
X kveður ósannað að tjónið hafi orðið 1.10.2011 þar sem ekkert tjón hafi verið skráð á M á þeim 
tíma.  Því til áréttingar að tjónsdagur hafi verið 27.10.2011 er vísað til þess að það sé sá dagur sem 
M hafi gefið upp sem tjónsdag í tjónstilkynningu sem hann hafi fyllt út á netinu og sent X. 
 
Álit. 
Samkvæmt gr. 2.8. í vátryggingarskilmálum húseigandatryggingar X bætir vátryggingin tjón á 
vátryggðri eign af völdum óveðurs, en með óveðri sé átt við þegar vindhraði nær 28,5m á sekúndu.  
Í tjónstilkynningu M til X segir að tjónið hafi orðið 27.10.2011.  Engin gögn liggja fyrir í málinu 
um vindhraða þennan dag á Sauðárkróki, Sauðárkróksflugvelli eða öðrum stöðum í nágrenni 
Sauðárkróks.  Jafnvel þótt miðað sé við að tjónið hafi orðið 1.10.2011, eins og M kveður í 
málskoti að sé hinn rétti tjónsdagur, náði vindhraði þann dag aldrei meiri vindhraða en 18,9 m/sek. 
á Sauðárkróksflugvelli, en í þessum efnum dugir ekki þótt mesta vindhviða hafi í eitt skipti þá um 
daginn mælst 30,6 m/sek.  Frekari gögn liggja ekki fyrir í málinu um veðurhæð á Sauðárkróki 
umræddan dag.  Að þessu athuguðu verður að telja ósannað að tjón á þaki húseignar M hafi orðið 
fyrir tjóni af völdum óveðurs í skilningi vátryggingarskilmála húseigandatryggingar X.  Tjón M 
fæst því ekki bætt úr vátryggingunni. 
 
Niðurstaða. 
M á ekki rétt á bótum úr húseigandatryggingu hjá X. 
 
 

Reykjavík,  30. október 2012. 
 
 

Rúnar Guðmundsson hdl. 
 

 Valgeir Pálsson hrl. Jón Magnússon hrl. 


